ՀԻՄՆԱՎՈՐՈՒՄ
«Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) ընդունման վերաբերյալ

1. Ընթացիկ իրավիճակը և իրավական ակտի ընդունման անհրաժեշտությունը.
[bookmark: _GoBack]Հայաստանի Հանրապետության հակակոռուպցիոն դատարանի դատավորների աշխատանքային պատշաճ պայմանների ապահովման, հակակոռուպցիոն գործերի քննության համար անհրաժեշտ դահլիճների, կալանավորված անձանց խցերի, ինչպես նաև՝ բաց և փակ գոտիների առանձնացման անհրաժեշտությամբ պայմանավորված՝ անհետաձգելի կարիք է առաջացել Դատական դեպարտամենտի հաշվեկշռին կցված՝ Երևան քաղաքի Թբիլիսյան խճուղի 3/9 հասցեում գտնվող վարչական շենքի (այսուհետ նաև՝ Վարչական շենք) ընթացիկ նորոգման նախագծանախահաշվային փաստաթղթերի մշակման ծառայությունների (այսուհետ նաև՝ Նախագծային փաստաթղթերը) ձեռքբերման:
Հարկ է նշել, որ ««Հայաստանի Հանրապետության դատական օրենսգիրք» սահմանադրական օրենքում լրացումներ և փոփոխություններ կատարելու մասին» 29.10.2021թ. թիվ ՀՕ-331-Ն օրենքի 19-րդ հոդվածի 5-րդ և 19-րդ մասերի համաձայն՝ Հայաստանի Հանրապետության հակակոռուպցիոն դատարանի ձևավորման համար սահմանվել է առավելագույնը հնգամսյա ժամկետ, որը լրանում է 2022 թվականի ապրիլի 16-ին: Այնուհետև, Բարձրագույն դատական խորհուրդը ՀՀ հակակոռուպցիոն դատարանի դատավորներ նշանակելու նպատակով թեկնածություններ է առաջարկում ՀՀ նախագահին: ՀՀ նախագահի կողմից կոռուպցիոն հանցագործությունների քննության գործերով մասնագիտացմամբ յոթ և հակակոռուպցիոն քաղաքացիական գործերով մասնագիտացմամբ երեք դատավորների նշանակման պահից հակակոռուպցիոն դատարանն սկսում է գործել կոռուպցիոն հանցագործությունների քննության գործերով մասնագիտացմամբ յոթ և հակակոռուպցիոն քաղաքացիական գործերով մասնագիտացմամբ երեք դատավորների նշանակման պահից:
Միաժամանակ, նշենք, որ Վարչական շենքի Նախագծային փաստաթղթերի ձեռքբերման համար գումարը կազմում է 3 200 000 (երեք միլիոն երկու հարյուր հազար) ՀՀ դրամ, և ելնելով վերոնշյալ իրավակարգավորման պահանջից՝ Նախագծային փաստաթղթերի կազմման աշխատանքները նախատեսվում է հասցնել ավարտին սեղմ ժամկետներում՝ կնքվելիք պայմանագիրն ուժի մեջ մտնելուց հետո առավելագույնը երեսունօրյա ժամկետում, և գնման այլ ձևի կիրառումը ժամկետի առումով անիրատեսական է, ուստի անհրաժեշտություն է առաջացել Նախագծային փաստաթղթերի ձեռքբերումը կատարել մեկ անձից՝ հիմք ընդունելով «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետով նախատեսված դրույթը:
Քննարկման առարկա գործընթացի արդյունքում Նախագծային փաստաթղթերի դիմաց վճարումը նախատեսվում է կատարել «Հայաստանի Հանրապետության 2022 թվականի պետական բյուջեի կատարումն ապահովող միջոցառումների մասին» Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման «Դատական իշխանության գործունեության ապահովում և իրականացում» 1080 ծրագրի «Բարձրագույն դատական խորհրդի և ՀՀ դատարանների պահուստային ֆոնդի ձևավորում և կառավարում» 11018 միջոցառման շրջանակներում հատկացված միջոցներից:

2. Առաջարկվող կարգավորման բնույթը.
Հաշվի առնելով վերոշարադրյալը՝ Նախագծով առաջարկվում է անհետաձգելի համարել Վարչական շենքի Նախագծային փաստաթղթերի գնման կարիքը և թույլատրել Դատական դեպարտամենտին՝ Վարչական շենքի ընթացիկ նորոգման Նախագծային փաստաթղթերը ձեռք բերել մեկ անձից գնման ընթացակարգին համապատասխան:
Նախագծով գնման առարկայի ձեռքբերումն առաջարկվում է իրականացնել «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետի հիման վրա՝ չկիրառելով Հայաստանի Հանրապետության կառավարության 2017 թվականի մայիսի 4-ի N 526-Ն որոշմամբ հաստատված կարգի 21-րդ կետի 1-ին ենթակետի «դ» պարբերության երկրորդ նախադասության, 71-րդ կետի 1-ին ենթակետի «ա» պարբերության, ինչպես նաև Հայաստանի Հանրապետության կառավարության 2017 թվականի ապրիլի 6-ի N 386-Ն որոշման 2-րդ կետի 1-ին ենթակետի պահանջները:

3. Ակնկալվող արդյունքը.
Նախագծի ընդունման արդյունքում Դատական դեպարտամենտը հնարավորություն կունենա «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետով նախատեսված ընթացակարգով գնման գործընթացի կազմակերպման, ինչի արդյունքում առավելագույն սեղմ ժամկետներում կիրագործվի Հայաստանի Հանրապետության հակակոռուպցիոն դատարանի ընթացիկ նորոգման շինարարական աշխատանքների իրականացման համար Նախագծային փաստաթղթերի ձեռքբերումը՝ ապահովելով տվյալ դատարանի բնականոն գործունեությունը:

4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Դատական դեպարտամենտի կողմից:

5.  Նախագծի ընդունման կապակցությամբ Հայաստանի Հանրապետության պետական բյուջեում ծախսերի  և եկամուտների նվազեցման կամ ավելացման մասին.
Նախագծի ընդունումը Հայաստանի Հանրապետության պետական բյուջեում լրացուցիչ ծախսեր չի առաջացնում: 

6. Նախագծի կապը ռազմավարական փաստաթղթերի հետ. 
Նախագիծը բխում է  ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-L որոշմամբ հաստատված հավելվածի 1-ի 9-րդ կետով սահմանված՝ դատարանների շենքային պայմանների բարելավում գործողության կատարման նպատակից:
